
Ebola pillugu apeqqutit akissutillu 

 

Ebola sunaana? 

Nappaat tuniluuttoq tappiorannartumik Ebolamik patsiseqartoq 

toqussutaagajoqaaq.  

Massakkorpiaq Afrikap kitaani nunani Liberia-mi, Sierra Leone-mi 

Guinea-milu Ebolavirusimik patsiseqartumik nappaalasoqarpoq, Nigeria-

mi Congo-milu ataasiakkaat taama nappaatillit aamma 

naammattoorneqarput. Congomi nappaalaneq immikkoorpoq Afrikallu 

kitaani nappaalanermut attuumassuteqarani. 

  

Ebolavirusimik patsiseqartumik nappaalasoqarnera pillugu 

paasissutissat: WHO's Global Alert and Response website 

http://www.who.int/csr/en/ 

 

Tappiorannartumik Ebolamik patsiseqartumik nappaateqarnermut 

suut ersiutaappat? 

Nappaammut tamatumunnga ersiutaapput nukitsigut anniarneq, 

qasoqqaneq, niaqorlunneq, toqqusaarlunnerlu, tamatuma kingorna 

ersiutit allat meriannguneq, meriarneq, timminneq, naakkut anniarneq, 

paatsiveerusimaarneq, aniorneqalerneq kiisalu ammikkut, ameraasatigut, 

isitigut sorlukkut, inalukkani quullu aqqutaani aanaartoqarnera. 

Tunillatsinnermiit nalinginnaasumik ullut sisamat qulillu akornanni 

qaangiukkaangata nappaatip ersiutai takkuttarput, ullulli marluk 21-illu 

akornnanni nikerarsinnaasarlutik.  

  

Tappiorannartoq Ebolavirus qanoq tunillaattarpa? 

Ebolavirus inuit nappaatillit timaasa imerpalasortaannik soorlu aammik, 

aallernermmik, meriaamik aattalimmik, annamik anisuumilluunniit 

attuinikkut tunillaattarpoq,  taamaammat nalinginnaasumik pisoqartillugu 

tunillatsissinnaaneq annikitsuinnaavoq.   

Ebolavirusimik patsiseqartumik nappaatillit amerlanersaat 

peqqinnissakkut sullissisut, ilaquttat allaniluunniit Ebolavirusimik 

patsiseqartumik napparsimasumik toqusumilluunniit qanitaqarsimasut 

akornanniipput. 

  

Tappiorannartoq Ebolavirus silaannakkut tunillaassinnaava? 

Naagga, Ebolavirus silaannakkut tunillaassinnaanngilaq 

nalinginnaasumillu inoqatinik attaveqarnermi tuniluussinnaanani. 

Ebolavirus nalaatsornikkut inunnik nappaammut ersiuteqanngitsunik 

attaveqarnermi tunillaanneq ajorpoq. Aningaasat, nioqqutissat 

naluttarfimmiluunniit nalunneq aqqutigalugit Ebolavirusimik 

tunillatsittoqarneq ajorpoq. Ippernamut kiitinnikkut Ebolavirus tunillaanneq 

ajorpoq. 

 

Tappiorannartoq Ebolavirus Kalaallit Nunaannut anngussinnaava? 

Ebolavirusimik tunillatsissimasunik Kalaallit Nunaaliartoqarsinnaanera 

ilimanaateqarpallaanngilaq, nappaalassutaalernissaalu ilimanaateqarani. 

Inuit nappaalaffiusuni angalasimasut tunillatsissimasinnaannginnerat 

qulakkeersinnanngilarput.   

  

 

Ebolavirusimik patsiseqartumik nappaateqartoqalissagaluarpat 

iliuuseqarnissamut Kalaallit Nunaat piareersimava?  

Aap. Kalaallit Nunaanni timmisartut, mittarfiit politiit Nunatsinni 

Nakorsaaneq peqqinnissaqarfillu upalungaarsimanissaq pillugu  

pitsaasumik suleqatigiipput. 

  

Kalaallit Nunaat -ass. Qallunaat Nunaannisut- immikkut 

ilisimasaqarfiusumik napparsimasunik tunillannartunik nappaatilinnik 

immikkoortitsiviusinnaasunik initalimmik napparsimmavimmi 

immikkoortortaqanngilaq. Taamaallaat Dronning Ingridip 

Napparsimmavissuani inimik immikkoortitsiviusinnaasumik taamaattumik 

peqarpoq. Kalaallit Nunaannili peqqinnissaqarfimmi immikkut ittunik 

pisoqartillugu- aamma nappaatinut tunillannartunut tunngatillugu 

iliuuseqarnissaq sungiusimaneqarpoq, Nunatsinnilu Nakorsaanerup 

peqqinnissaqarfimmilu qullersaasut pisup aalajangersimasup qanoq 

iliuuseqarfiginissaa ingerlaannaq isummerfigissavaat.  

  

Afrikap kitaaniit tikikkaanni qanoq iliortoqartariaqarpa? 

Inunnut Afrikap kitaaneereerlutik angerlartunut peqqissutullu 

misigisimasunut iliuusissanik immikkut ittunik maleruagassaqanngilaq. 

  

Inunnut Afrikap kitaaneereerlutik angerlartunut angalanerup nalaani 

tamatumaluunniit kingorna kiaqaatigisaminnik napparsimasunut- 

aallaqqaammut malaariamik nappaateqannginnerup imal. tuniluuttunik 

navianaatilinnik allanik nappaateqannginnerup qulakkeernissaa 

siunertaralugu- peqqinnissaqarfimmut attaveqartariaqarput. 

Afrikap ilaani sumiissimanerup inunnillu Ebolavirus-imik 

tunillatsissimasinnaasunik attaveqarsimanerup ilisimatitsissutiginissaa 

pingaaruteqarpoq.  

  

Afrikap Kitaaneeraanni akornuteqanngitsumik Kalaallit 

Nunaannukartoqarsinnaava? 

Peqqinnissamut tunngatillugu Guinea-miit, Liberiamiit Sierra Leone-miit 

imal. Nigeriamiit Kalaallit Nunaannut angalanissaq killilersugaanngilaq. 

Ullut 21-it kingulliit ingerlanerini nunat taakku sisamat arlaannissimasup, 

tunillatsissimasumillu toqusumilluunniit toqqaannartumik 

attaveqarsimanngitsup tunillatsissimasinnaanera annikitsuararsuuvoq.  

  

Taamaammat nalinginnaasumik eqqiluisaarnissap saniatigut immikkut 

ittumik sillimaniartoqannginnissaa Nunatsinni Nakorsaaneqarfiup 

inassutigaa. Afrikap kitaaniinnermiit ullut 21 ingerlanerini 

napparsimalersimanngikkaanni, Ebolavirus-imik 

tunillatsittoqarsimanavianngilaq. 

  

Inuit Afrikap kitaani nappaalaffiusumiissimasut Kalaallit Nunaannut 

pigunik - ass. peqqinnissaqarfimmi meeqqerivinniluunniit 

sulilersinnaappat, imal. inuussutissalerinermik suliaqarsinnaappat? 

Aap, peqqikkunik taamaaliorsinnaapput. Nappaammut ersiuteqarunik 

peqqinnissaqarfik oqarasuaatikkut attavigissavaat. 

  

 

Tappiorannartumik Ebolavirusimik tunillatsissimaneq  

misissorneqarsinnaava? 

Aap, aaversinnikkut Ebolavirus-imik tunillatsissimaneq 

paasineqarsinnaavoq. Inuup tunillatsissimanissaa tunngavissalimmik 

pasitsaassimagaanni aatsaat taama misissuisoqartarpoq – 

taamattoqarpallu tunillatsissimasoq allanit immikkoortillugu 

napparsimmavimmi uninngatinneqassaaq. Peqqissut 

misissortittariaqanngillat.  

  

Kalaallit Nunaanni peqqinnissakkut sullissisut qanoq 

iliortariaqarpat? 

Nappaatip tappiorannartumik Ebolavirus-imik patsiseqartup (EVD) qanoq 

iliuuseqarfiginissaa pillugu Nunatsinni Nakorsaaneqarfiup 

maleruagassiaa peqqinnissaqarfimmi sulisunit atuarneqartariaqarpoq 

maleruarneqartariaqarlunilu. Napparsimasunik Ebolavirus-imik 

tunillatsissimanermut pasitsaassinerup peqqinnissaqarfimmi qanoq 

iliuuseqarfiginissaa tassani nassuiarneqarpoq.  

  

Tappiorannartumik Ebolavirusimik patsiseqartumik nappaateqarneq 

qanoq nakorsarneqassava? 

Akuersissutaasunik Ebolavirus-imut akiuussutissaqaranilu immikkut 

nakorsaateqanngilaq. Ebolavirus-imik tunillatsissimasumik Kalaallit 

Nunaannut tikittoqassappat, ikorfartuutaasutut taasamik 

tarajulersortinnikkut, aalersortinnikkut aap salinneqarneragut (dialyse) 

anersaartuuserneqarnikkut il.il nakorsaasoqassaaq.  

  

Nakorsaatit Ebolavirus-imut akiuussutissallit nunani allani inunnut 

ataasiakkaanut misiliutitut atorneqarput. Taakkuli misiligutaannaapput 

immikkullu akuersissuteqarnikkut ingerlanneqarlutik.   

  

Nunarsuaq tamakkerlugu qanoq sillimaniartoqarpa? 

Nunarsuaq tamakkerlugu peqqinnissaq pillugu kattuffissuup WHO-p 

(www.who.org) qanoq pisoqarnera malittareqissaarpaa. Kalaallit Nunaat, 

Qallunaat Nunaat aqqutigalugu nunarsuaq tamakkerlugu 

attaveqatigiiaanut -WHO EU-lu aqqutigalugit paasissutissanik 

paarlaasseqatigiittuarnikkut nunanullu assigiinngitsunut 

iliuuseqarnerminnik ataqatigiissaarisunut- ilaavoq.  

  

Afrikap kitaalianngiinnassaanga? 

Afrikap kitaanut angalanissannik pilersaaruit, Qallunaat Nunaanni 

nunanut allanut ministereqarfiup ilitsersuusiai Statens Serum Institut-illu 

nunanut allanut angalanermut atatillugu siunnersuutai 

malinnaaffigiuartariaqarpatit. 

